
FORORÐ
Við hesum letur Dátueftirlitið ársfrágreiðingina fyri 2024 úr hondum. 

Ársfrágreiðingin verður skrivað sbrt. § 68, nr. 7 í dátuverndarlógini 
og er ætlað almenninginum. 

Í ársfrágreiðingini er virksemið hjá Dátueftirlitinum í 2024 lýst í 
hagtølum. Eisini er yvirskipað greitt frá málum, sum serliga hava fylt 
í arbeiðinum hjá Dátueftirlitinum í undanfarna ári. 

Saltangará, 17. juni 2025

Tóri Højgaard

Stjóri í Dátueftirlitinum

Helga á Borg

Formaður í Dáturáðnum

Dátueftirlitið umsitur løgtingslóg nr. 80 frá 7. juni 
2020 um vernd av persónupplýsingum (dátuvernd
arlógin). Dátueftirlitið skal í sínum arbeiði hava eftir
lit við allari viðgerð av persónupplýsingum, sum 
dátuverndarlógin fevnir um.  

Dátueftirlitið er hægsti fyrisitingarligi myndugleiki í 
sambandi við viðgerð av persónupplýsingum

Dátueftirlitið hevur virkað síðani 1. januar 2002,  
tá ið persónupplýsingarlógin, sbrt. løgtingslóg nr. 73 
frá 8. mai 2001 um viðgerð av persónupplýsingum, 
kom í gildi. 

Umframt at umsita dátuverndarlógina, umsitur 
Dátueftirlitið eisini – saman við Løgmansskrivstovuni 
og politinum – løgtingslóg nr. 178 frá 17. desember 
2020 um yvirvøku við vakmyndatóli, undir hesum 
serliga fráboðanarskylduna.  

2.1 Bygnaður
Dátueftirlitið er skipað við Dáturáði, sum verður 
valt av landsstýrismanninum í lógarmálum, og 
avgreiðsluskrivstovu, sum er undir leiðslu av einum 
stjóra. Limirnir í Dáturáðnum eru persónliga valdir, og 
formaðurin skal vera løgfrøðingur. Limirnir verða valdir 
fyri fýra ár í senn, og somuleiðis verða varalimir valdir 
fyri fýra ár. 

Sitandi Dáturáð varð tilnevnt 1. juli 2020 í sambandi 
við, at dátuverndarlógin bleiv samtykt í juni 2020. Við 
nýggju løgtingslógini bleiv ráðið víðkað við tveimum 
limum og telur nú fimm limir.

Limirnir í Dáturáðnum frá 1. juli 2024

Skrivstovan
Hálvan november í 2023 flutti Dátueftirlitið í nýggj 
hølir á Heiðavegi 25 í Saltangará. Frammanundan 
hevði Dátueftirlitið síðani 1. november í 2021 hildið til 
í Sigmundargøtu 13 í Tórshavn. Tann 18. august 2022 
boðaði táverandi løgmaður, Bárður Nielsen, frá at 
avgerð varð tikin um, at Dátueftirlitið skuldi flyta inn á 
eystara arm á Skálafjørðinum. 

Við árslok 2024 starvaðist ein stjóri, tríggir fulltrúar og 
ein skrivari á Dátueftirlitinum. Samlaða starvsfólka
orkan hjá stovninum er ásett at vera fimm starvsfólk. 

2.2 Játtan á løgtingsfíggjarlógini
Samlaða játtanin hjá Dátueftirlitinum í 2024 var 5,0 
mió.kr.

Niðanfyri er ein útgreining av fíggjarjáttanini og 
roknskapinum hjá Dátueftirlitinum fyri 2021 – 2024.

DÁTUEFTIRLITIÐ
Dátueftirlitið er ein óheftur fyrisitingarligur myndugleiki, hvørs avgerðir 
eru endaligar innan fyrisitingina. Dátueftirlitið er stovnur undir Løgmans­
skrivstovuni, men er í virksemi sínum óheft. 

Fíggjarjáttan og roknskapur hjá Dátueftirlitinum fyri 2021 - 2024						    
Sundurgreinað ætlan						    
Tús. kr	 2021 J	 2022 J	 2023 J	 2024 J
Roknskapur	 3.586	 4.051	 4.351	 5.011
Lønir o.a.	 3.019	 3.277	 2.964	 4.021
Keyp av vørum og tænastum	 336	 531	 913	 360
Keyp av útbúnaði, netto	 216	 145	 345	 220
Leiga og viðlíkahald	 15	 98	 130	 410

Helga á Borg,  
advokatur, formaður 
Varalimur: Hjørleivur 
Sørensen, løgfrøðingur

Maria Skaalum Petersen 
Varalimur: Marin Strøm

Brian Bischoff 
Varalimur: Nicolai Mohr Balle 

Janus Haraldsen,  
tilnevndur eftir tilmæli frá 
Kommunufelagnum 
Varalimur: Beinta P. Olsen

Bára Gunnarsdóttir, til-
nevnd eftir tilmæli frá Føroya 
Arbeiðsgevarafelag 
Varalimur: Marius Thomassen

2.3 Lógargrundarlagið
Ymsar reglur, ið løgskipa virksemið hjá Dátu
eftirlitinum:

Løgtingslóg nr. 80 frá 7. juni 2020 um vernd av 
persónupplýsingum

Kunngerð nr. 175 frá 16. desember 2020 um triðja-
lond, sum hava nøktandi verndarstøði viðvíkjandi flut-
ningi av persónupplýsingum, sum broytt við kunngerð 
nr. 62 frá 4. mai 2022

Løgtingslóg nr. 178 frá 17. desember 2020 um yvir-
vøku við vakmyndatóli

Starvsskipan fyri Dáturáðið við gildi frá 1. juli 2020

Roknskaparreglugerð fyri Dátueftirlitið, góðkend av 
Løgmansskrivstovuni 15. mai 2022

2.4 Uppgávur
Sambært § 68 í dátuverndarlógini  
skal Dátueftirlitið m.a.:

	> �Av sínum eintingum ella eftir klagu frá skrá-
setta ansa eftir, at viðgerð av persónupplýs
ingum bert fer fram í samsvari við løgtings-
lógina og tær reglur, sum eru ásettar sbrt. 
løgtingslógini

	> �Styrkja almenna kunnleikan til dátuvernd

	> �Ráðgeva Føroya landsstýri og øðrum stovnum 
o.ø. um lóggávu og umsitingarlig tiltøk 
dátuvernd til frama

	> �Styrkja kunnleikan hjá dátuábyrgdarum og 
dátuviðgerum um teirra skyldur sbrt. hesi 
løgtingslóg

	> �Gera kanningar har persónupplýsingar verða 
viðgjørdar

	> �Fylgja við í og kunna um gongdina í viðgerðini 
av persónupplýsingum her á landi og uttan-
lands

	> �Gera eina ársfrágreiðing, sum skal almanna
kunngerast.

Á hesum sæst, at stórur partur av uppgávunum 
hjá Dátueftirlitinum er at økja um kunnleikan til 
dátuverndarreglurnar. Tað er sostatt avgerandi fyri, 
at tey, sum eru fevnd av ásetingunum í dátuverndar
lógini – sum dátuábyrgdarar, dátuviðgerar, skrásett 
o.a. – skilja ella í øllum førum hava neyðugu amboðini 
at skilja, hvat skyldurnar og rættindini í dátuverndar
lógini merkja. Hetta sæst aftur í virkseminum hjá 
Dátueftirlitinum. 

Sambært § 9 í løgtingslóg nr. 178 frá 17. desember 
2020 um yvirvøku við vakmyndatóli, hevur Dátueftir-
litið eftirlit við viðgerð av persónupplýsingum, sum fer 
fram sambært § 8 í somu lóg. Harumframt er ásett í § 
9, at Dátueftirlitið førir eina skrá yvir vakmyndatól.  

Sambært § 66 í anordning nr. 754 af 19. juni 
2017 om ikrafttræden af lov om behandling af 
personoplysninger for rigsmyndighedernes behand-
ling af oplysninger på Færøerne samstarva við danska 
dátueftirlitið, Dómstólastýrið og Dátueftirlitið og deila 
viðkomandi upplýsingar millum sín.  

Sambært § 66a kann løgmálaráðharrin, eftir sam-
ráðing við landsstýrið, danska dátueftirlitið og Dátu
eftirlitið, leggja heimildir hjá danska dátueftirlitinum 
til Dátueftirlitið. § 66a hevur higartil ikki verið nýtt.  

2.5 Heimildir
Í § 70 í dátuverndarlógini eru inntrívandi heimildir-
nar hjá Dátueftirlitinum lýstar. Sambært § 70 kann 
Dátueftirlitið:

	> �Geva dátuábyrgdara ella dátuviðgera ávaring 
um, at ætlað viðgerð sannlíkt er í ósamsvari 
við dátuverndarlógina 

	> �Geva dátuábyrgdara ella dátuviðgera átalu, 
um viðgerð hevur verið í ósamsvari við 
dátuverndarlógina

	> �Krevja, at dátuábyrgdari ella dátuviðgeri 
steðgar viðgerð, og at viðkomandi rættar, 
strikar ella viðgerðaravmarkar ávísar upp
lýsingar, sum eru fevndar av tílíkari viðgerð

	> �Geva dátuábyrgdara ella dátuviðgera kravboð 
um at fáa viðgerð o.a. í samsvari við dátuvern-
darlógina innan eina nærri ásetta freist

	> �Geva dátuábyrgdara ella dátuviðgera kravboð 
um at fremja tøknilig og bygnaðarlig, her
undir fysisk, trygdartiltøk, so at bert viðgerð 
fer fram, sum hevur heimild í dátuverndar-
lógini, so at persónupplýsingar ikki ólógliga 
forkomast, missast ella skerjast, og at tær ikki 
koma óviðkomandi til kunnleika ella verða 
misnýttar

Dátueftirlitið kann harumframt sambært § 71, stk. 1 
krevja allar upplýsingar útflýggjaðar, sum eru av týd
ningi fyri virksemið hjá eftirlitinum. Við at vísa fram 
galdandi samleikaprógv hava ráðslimir og leiðandi 
starvsfólk á Dátueftirlitinum sambært § 71, stk. 2 til 
eina og hvørja tíð og uttan dómsúrskurð, við at vísa 
galdandi samleikaprógv, atgongd til øll høli, haðani 
persónupplýsingar verða viðgjørdar og til høli, haðani 
atgongd er til tær persónupplýsingar, sum verða við-
gjørdar. Dátueftirlitið hevur eisini atgongd til høli, har 
persónupplýsingar ella teknisk hjálparamboð verða 
goymd ella nýtt.

Brot á dátuverndarlógina kunnu verða revsað sbr. § 
78.

Sambært § 79 hevur Dátueftirlitið heimild at geva 
fyrisitingarlig sektaruppskot, tá ið nærri ásettar treytir 
eru loknar. 

VIRKSEMI Í 2024

Dátueftirlitið røkir hesar uppgávur við at veita veg
leiðing og kunning og at hava eftirlit við, at dátuvern-
darlógin verður hildin. Eftirlit kunnu verða grundað 
á klagu ella fráboðan um trygdarbrot ella verða tikin 
upp av eintingum. 

Harumframt er Dátueftirlitið eisini vanliga hoyrings
partur, tá politiski myndugleikin smíðar ella broytir lógir 
og kunngerðir, ið onkursvegna hava við persónupplýs
ingar og viðgerð av persónupplýsingum at gera. 

3.1 Eftirlit 
Í 2024 hevur Dátueftirlitið skrásett 82 eftirlitsmál. 
Eftirlitini í 2024 snúðu seg m.a. um  – Handfaring av 
rættindum hjá tí skrásetta, og um dátuábyrgdarar og 
dátuviðgerðar høvdu gjørt yvirlit yvir viðgerðir sbrt. § 
44 í dátuverndarlógini. 

Eftirlitini vórðu framd á tann hátt, at Dátueftirlitið bað 
viðkomandi fyritøku ella stovn fylla út eitt spurnar
skjal og senda eftirlitinum eitt yvirlit yvir viðgerðir 
sbrt. § 44. 

Talan var um:
	> 4 viðgerarstovnar

	> 13 fysio- og ergoterapi viðgerar

	> 3 kommunur

	> 7 gistigarhús

	> 10 fyritøkur/reiðarí, innan sjóvinnu

	> 6 aðrar almennar og kommunalar stovnar

	> 29 privatar fyritøkur

	> 8 áhugafeløg

	> 1 fólkaskúla

 
Tá fyritøkurnar/stovnarnir høvdu sent umbidna tilfarið 
til Dátueftirlitið, varð síðani samskift aftur og fram, 
har Dátueftirlitið vísti á teir manglar ið vóru, og veg
leiddi um, hvussu tey viðurskifti, ið ikki vóru nøktandi, 
kundu fáast í rætt lag. Eftirlitsmálini vórðu vanliga 
lokaði á tann hátt, at Dátueftirlitið bað fyritøkuna 
ella stovnin fáa ávís viðurskifti í rættlag. Kunnað varð 
eisini um, at Dátueftirlitið fór at venda aftur og kanna, 
um stovnurin ella fyritøkan hevði gjørt eftir boðunum 
frá Dátueftirlitinum.

Sum heild verður mett, at hesin eftirlitsleistur riggar 
væl, tó at hann kann krevja nógva arbeiðsorku, tí 
summi mál blíva sera drúgv.  

Støðið er sum heild ikki nøktandi, har stórir dátu
ábyrgdarir/dátuviðgerar høvdu flestu viðurskifti í lagi, 
men smærru dátuábyrgdararnir/dátuviðgerarnir høvdu 
rættuliga nógvar manglar – fleiri høvdu onki gjørt yvir-
høvur. Bert fáir dátuábyrgdarir/dátuviðgerar høvdu 
øll viðurskifti í lagi, og rættuliga nógv vita ikki, hvar 
tey skulu byrja, hvat dátuvernd viðvíkur. Dátueftirlitið 
fer tí framhaldandi at leggja stóran dent á kunning og 
vegleiðing, og at hava eftirlit við, at teir grundleggjandi 
tættirnir í dátuverndarlógini verða hildnir. 

3.2 Trygdarbrot
Sambært § 47 í dátuverndarlógini skulu brot á 
persóndátutrygdina í útgangsstøðinum fráboðast 
Dátueftirlitinum. 

Eitt trygdarbrot er eitt brot á trygdina, sum førir við 
sær, at persónupplýsingar av tilvild ella ólógliga verða 
burturbeindar, burturmistar, broyttar, óheimilað 
givnar víðari, ella at atgongd verður givin til persón
upplýsingar, sum eru sendar, goymdar ella á annan 
hátt viðgjørdar.

At trygdarbrot skulu fráboðast Dátueftirlitinum, gevur 
m.a. eftirlitinum møguleika at fylgja við í, hvat fer 
fram, og um tað eru trygdarbrot, sum ganga aftur, og 
sum økt fokus eigur at setast á. 

Dátueftirlitið hevur í 2024 viðgjørt 55 mál um trygdar
brot, ið er ein øking í mun til 2023, tá 48 mál um 
trygdarbrot vórðu fráboðað. Í øllum 55 førunum var 
tað dátuábyrgdarin, ið boðaði frá.

Eins og í 2023 var mest vanliga trygdarbrotið, at 
teldupostar o.a. varð sent skeivt. Í 36 førum endaði 
málið uttan viðmerkingar. Trý mál endaðu við átalu, 
og átta mál vóru ikki lokað við ársenda. Eitt mál var 
latið løgregluni við áheitan um, at dátuábyrgdarin varð 
skuldsettur fyri brot á dátuverndarlógina.   

Uppgávurnar hjá Dátueftirlitinum eru at tryggja privatlív hins einstaka og 
at virka fyri, at bæði fyritøkur og myndugleikar viðgera persónupplýsingar 
á ein skynsaman og ábyrgdarfullan hátt.

3

27

23

5

Privat Almenn Kommunur

Trygdarbrot

3.3 Ráðgeving og vegleiðing
Í § 68 í dátuverndarlógini og í viðmerkingunum til 
hana er stórur dentur lagdur á, at Dátueftirlitið skal 
leggja dent á vegleiðandi arbeiði og almenna og ítøki-
liga kunning um dátuverndarøkið. Hetta bleiv eisini 
tikið fram undir viðgerðini í Løgtinginum, sum er sera 
týdningarmikið fyri at stuðla undir broytingina í ræt-
tarstøðuni. 

Eins og í 2023 hevur Dátueftirlitið brúkt nógva orku til 
at kunna og vegleiða um dátuverndarlógina, og í ein 
ávísan mun eisini vakmyndatólslógina. Hetta hevur 
verið gjørt við at halda fundir og kunnandi tiltøk/
skeið. Millum annað hevði stjórin í Dátueftirlitinum 
eina framløgu um dátuverndarlógina á árliga kunda
degnum hjá stórari føroyskari KT-fyritøku. 

3.4 Hoyringar
Sambært § 74 í dátuverndarlógini skulu uppskot til 
løgtingslógir, kunngerðir, rundskriv o.tíl., sum hava 
ásetingar um viðgerð av persónupplýsingum, sendast 
til ummælis hjá Dátueftirlitinum.

Dátueftirlitið fær ofta lógaruppskot, kunngerðar
uppskot o.a. til ummælis. Í hvørjum einstøkum føri 
metir Dátueftirlitið um, hvørt uppskotið er í samsvari 
við lóggávuna, sum Dátueftirlitið umsitur ella um 
broytingar eiga at verða gjørdar í uppskotinum. Í 2024 
fekk Dátueftirlitið 29 lógar- og kunngerðaruppskot til 
hoyringar.

3.5 Fráboðanir um vakmyndatól
Sambært § 66, stk. 2 í dátuverndarlógini hevur 
Dátueftirlitið eftirlit við allari viðgerð av persónupp
lýsingum, sum dátuverndarlógin fevnir um. 

§ 9, stk. 1 í løgtingslóg nr. 178 frá 17. desember 
2020 um yvirvøku við vakmyndatóli hevur við sær, at 
eftirlitsøkið hjá Dátueftirlitinum verður víðkað til at 
fevna um viðgerð av persónupplýsingum sambært § 
8 í løgtingslógini um vakmyndatól. Umframt at hava 
eftirlit við, um § 8 verður hildin, skal Dátueftirlitið, 

sum nevnt eftir § 66, stk. 2 í dátuverndarlógini, hava 
eftirlit við allari viðgerð av persónupplýsingum, sum 
dátuverndarlógin fevnir um. 

Hetta merkir, at Dátueftirlitið hevur eftirlit við, um 
myndugleikar, fyritøkur o.o. viðgera persónupplýs
ingar í samsvari við dátuverndarlógina. Tá ið ein 
myndugleiki, fyritøka o.o. yvirvaka við vakmyndatóli, 
skal tann viðgerð av persónupplýsingum, sum fer 
fram, sostatt vera innan fyri teir karmar og uppfylla 
tær reglur, sum dátuverndarlógin setur. 

§ 9, stk. 1 í vakmyndatólslógini hevur ikki við sær, 
at Dátueftirlitið hevur eftirlit við, at løgtingslógin um 
vakmyndatól sum heild verður hildin. Dátueftirlitið 
skal m.a. ikki geva loyvi til yvirvøku við vakmyndatóli 
og skal í útgangsstøðinum ikki taka støðu til, um 
yvirvøka er heimilað. Dátueftirlitið kann vegleiða um 
dátuvernd í sambandi við yvirvøku, men eftirlitið við, 
um løgtingslóg um vakmyndatól verður hildin, liggur 
hjá politinum. 

Sambært § 9, stk. 2 í løgtingslógini um vakmyndatól, 
skal Dátueftirlitið føra eina skrá yvir vakmyndatól.  

Sambært viðmerkingunum til løgtingslógina er ors-
økin til ásetingina í § 9, stk. 2 fyri tað fyrsta at halda 
eyga við gongdini á yvirvøkuøkinum og at tryggja 
vanligt skilhald á økinum. Yvirvøka við vakmyndatóli 
kann vera eitt inntriv í frælsið hjá tí einstaka, og tí er 
neyðugt at halda eyga við gongdini á økinum, eins og 
ein fráboðanarskylda kann hava við sær avmarking í 
nýtslu. Fyri tað næsta skal ein skrá tryggja, at tað er 
møguligt hjá politinum skjótt at kanna, um vakmyn-
datól eru í einum øki, sum er viðkomandi fyri kanning 
av einum ítøkiligum máli. 

Talan er um eina fráboðanarskipan og ikki um eina 
loyvisskipan. Dátueftirlitið skal tí ikki geva loyvi til 
uppseting av vakmyndatólum, men kann tó vegleiða 
um løgtingslógina og dáturættarligu avbjóðingarnar 
við yvirvøku o.s.fr. Um eitt fráboðað vakmyndatól 
greitt er í ósamsvari við løgtingslógina, skal Dátueftir-
litið sjálvandi eisini gera vart við tað. 

Við ársbyrjan 2021 gjørdi Dátueftirlitið saman við 
Føroya Politi og Løgmansskrivstovuni eina vegleiðing 
um nýggju lógina. Dátueftirlitið kunnaði samstundis 
alment um fráboðanarskylduna. 

Dátueftirlitið fekk í 2024 37 fráboðanir um vak
myndatól. Fráboðanirnar fevna um umleið 390 tól.

Teldupstur o.a. sent skeivt
Málið enda uttan viðmerkingar
Fráboðan til løgregluna

Kravboð Átalur
Persónsuppl. á netinum

13

2 2

36

0
1

Trygdarbrot

YMISK HAGTØL FYRI 2024
Upplýsingarnar í hesum partinum av ársfrágreiðingini eru grundaðar á 
skrásetingina av nýggjum málum í journalskipanini hjá Dátueftirlitinum 
fyri 2024 og viðvíkja sostatt bara nýggjum málum. Ein partur av mál­
unum hjá Dátueftirlitinum eru framhald av gomlum málum. Hesi mál eru 
ikki tikin við í hetta yvirlitið, sum bara snýr seg um mál, sum eru stovnað 
í 2024. Ikki øll mál, ið eru við í hagtølunum vóru lokaði við ársenda.

Bólking av nýstovnaðum málum í 2024 í tølum

Almennir myndugleikar, stovnar o.t.
Privatar fyritøkur, virkir, áhugabólkar o.t.

Advokatar
Fjølmiðlar

Privatpersónar

Málsbýti í mun til myndugleikar, fyritøkur, privatpersónar og kommunur:

Málsbýti í mun til evnisbólkar

Munnligir fyrispurningar
Í hesum bólki eru bara skrásettir fyrispurningar, har borgarar ella myndug
leikar fáa beinleiðis vegleiðing umvegis telefon, og tað ikki snýr seg um 
samskifti í sambandi við verandi ella komandi mál. 

Í 2024 vóru 143 munnligir fyrispurningar skrásettir. Á myndini niðanfyri 
sæst, hvussu teir munnligu fyrispurningarnir, sum vóru avgreiddir í 2024, 
kunnu bólkast. 

ALTJÓÐA SAMSTARV

Altjóða samstarv hevur fylt nógv í 2024, og hevur 
Dátueftirlitið verið á fleiri fundum við altjóða sam
starvspartar. 

5.1 Triðjalandsgóðkenning frá ES-nevndini
Innlendismálaráðið søkti í 2005 ES-nevndina um 
at góðkenna Føroyar sum eitt trygt triðjaland í 
persónupplýsingarhøpi. Í 2010 komu boðini um, at 
ES-nevndin hevur góðkent Føroyar sum eitt trygt 
triðjaland.

Triðjalandsgóðkenningin hevur við sær, at Føroyar 
komu á listan yvir trygg triðjalond og hevur havt týdning 
fyri føroyskar fyritøkur, herundir peningastovnar, sum 
samskifta nógv við útheimin.

Avgerðin um at góðkenna Føroyar sum eitt trygt 
triðjaland kom í gildi tann 15. juni 2010. 

Í sambandi við, at ES-fyriskipanin General Data 
Protection Regulation (GDPR) kom í gildi í 2018 hevur 
ES-nevndin arbeitt við at endurskoða tær góðkenn
ingar, sum eru givnar eftir reglunum, sum áður vóru 
galdandi. ES-nevndin hugdi í hesum sambandi eisini 
eftir føroysku góðkenningini. 

Í frágreiðing, sum ES-nevndin almannakunngjørdi tann 
14. januar í 2024 varð kunngjørt, at ES-nevndin hevði 
tikið avgerð um, at Føroyar varðveita sína góðkenning.

Niðurstøðan hjá ES-nevndini er grundað á, at trygdar-
støðið í Føroyum verður mett at vera á nøktandi støði í 
mun til trygdarstøðið í ES.

Treytin fyri at varðveita góðkenningina er, at við
komandi land hevur eitt verndarstøði, ið sum heild er á 
sama støði sum verndarstøði í ES. Hetta merkir millum 
annað, at landið skal hava nøktandi lóggávu, og hava 
skipað ein óheftan eftirlitisstovn, ið ansar eftir at lóg-
gávan verður hildin.  

Frágreiðingin hjá ES-nevndini leggur m.a. dent á, at 
Føroyar fingu eina nýggja dátuverndarlóg í 2021, sum í 
stóran mun er grundað á ES-lóggávuna.

5.2 Fundur við ES-nevndarlimin við lógarmálum
Tann 4. mars luttóku Bjarni K. Petersen, lands-
stýrismaður í lógarmálum, og Tóri Højgaard, stjóri á 
Dátueftirlitinum á fundi við Didier Reynders, táverandi 
ES-nevndarlim við lógarmálum. Fundurin snúði seg 
um tryggan altjóða flutning av persónupplýsingum, og 
var hildin í Brússel, í Berlaymont bygninginum, ið er 
høvuðsborgin hjá ES-nevndini. Øll londini, ið ES hevur 
góðkent sum trygg triðjalond luttóku á fundinum. 

5.3 Fundur við lond, ið ES hevur góðkent sum trygg 
triðjalond 
Tann 3. apríl var Dátueftirlitið á fundi í Washington D.C. 
Enska dátueftirlitið, ICO, hevði boðið øllum dátueftir-
litunum í londunum, ið ES hevur góðkent sum trygg 
triðjalond á fund. Evnini vóru sínamillum samstarv 
og samstarvið við ES. Harumframt eftirmettu londini 
fundin við Dider Reynders. 

5.4 Norðurlenskur fundur í Oslo
Tann 29. og 30. mai hittust norðurlendsku dátueftirlit-
ini í Oslo fyri at deila royndir og kjakast um viðkomandi 
evni.

Árligi norðurlendski fundurin hevur verið síðani 1988. 
Eins og á seinasta fundi í Reykjavík bleiv ein yvirlýsing 
samtykt. Oslo-yvirlýsingin leggur serligan dent á at 
styrka samstarvið millum norðanlondini og at halda á 
fram við at kanna dátu- og váðagrundaða tilgongdina 
fyri eftirlit.

Millum annað varð komið ásamt um, at stjórarnir fyri 
tey norðurlendsku dátueftirlitini skuldu hava ein sína-
millum netfund einaferð hvønn ársfjórðing, og at seta 
ein bólk at viðgera, hvussu tilfarið hjá dátueftirlitunum 
kann greinast og nýtast til at leggja eftirlit til rættis í 
framtíðini. 

5.5 Fundur við europeiska dáturáðið
Tann 8. oktober var Dátueftirlitið á fundi við europeiska 
dáturáðið (EDPB). EDBP hevði boðið øllum dátueftir-
litunum í londunum, ið ES hevur góðkent sum trygg 
triðjalond á fund við ráðið. Á skránni var altjóða sam-
starv um vegleiðing og ráðgeving, og altjóða samstarv 
viðv. eftirlitisvirksemi. Fundurin varð hildin í Brússel.  

Tað, sum eyðkennir londini rundanum okkum, tá talan er um vernd av persón­
upplýsingum, er eitt víttfevnandi altjóða samstarv. Hetta samstarv hevur stóran 
týdning og er neyðugt orsakað av, at persónupplýsingar ofta verða fluttar um 
landamørk. Tá ið tað er møguligt, luttekur Dátueftirlitið í hesum samstarvi. 

ÚTVALD MÁL
6.1 P/F Effo
Í august 2022 sendi P/F Effo Dátueftirlitinum eina 
fráboðan um trygdarbrot. Fyritøkan greiddi frá, at hon 
hevði verið fyri einum so-nevndum “ransomware” 
álopi. Teldusníkar høvdu fingið atgongd til KT-skipanir-
nar hjá fyritøkuni og høvdu bronglað allar upplýsing
arnar soleiðis, at atgongd ikki longur fekst til tær. 
Fyritøkan metti tó ikki, at upplýsingarnar vóru stolnar 
eisini. Fyritøkan er ein stór føroysk fyritøka, og brotið 
umfataði bæði starvsfólk og kundar hjá fyritøkuni. Í alt 
var talan um eitt sera stórt tal av skrásettum.

Tá slík trygdarbrot verða fráboðað, kannar Dátu
eftirlitið, um dátuábyrgdarin/dátuviðgerðin hevði sett 
hóskandi tøknilig og bygnaðarlig trygdartiltøk í verk. 
Í § 46 í dátuverndarlógini er ásett, at dátuábyrgdarar 
skulu seta í verk hóskandi tøknilig og bygnaðarlig tiltøk, 
sum tryggja eitt trygdarstøði ið hóskar til váðarnar, sum 
standast av viðgerðini.

Dátueftirlitið sendi fyritøkuni eina røð av spurningum. 
Spurt var um hvørjar trygdarfyriskipanir vóru settar í 
verk, áðrenn trygdarbrotið fór fram, og biðið varð um 
avrit av teimum váðametingum, ið trygdin var bygd á.

Eftir at hava samskift við fyritøkuna leypandi kundi 
Dátueftirlitið staðfesta, at fyritøkan onga váðameting 
hevði gjørt, áðrenn trygdarbrotið fór fram. Viðmerkjast 
skal, at um ein dátuábyrgdari onga váðameting hevur 
gjørt, er tað í sær sjálvum nóg mikið til, at Dátueftirlitið 
metir, at trygdin ikki er nøktandi.

Harumframt hevði fyritøkan ongan skrivligan KT-tryg-
darpolitik, hóast at grannskoðarin hjá fyritøkuni bæði 
í 2016 og 2018 hevði mælt til, at fyritøkan orðaði ein 
KT-trygdarpolitik.

Í sambandi við trygdarbrotið hevði fyritøkan fingið eina 
útlendska KT-trygdarfyritøku at gera eina frágreiðing 
um, hvussu álopið varð framt. Við støði í frágreiðingini 
kundi Dátueftirlitið staðfesta, at verksetta trygdin als 
ikki var á nøktandi støði. Dátueftirlitið metti, at um fyri
tøkan hevði gjørt eina nøktandi váðameting og hevði 
verksett ein nøktandi KT-trygdarpolitik, so hevði fyri
tøkan havt eyðmerkt teir veikleikar í verjuni, ið gjørdu 
tað gjørligt hjá teldusníkunum at bróta inn í KT-skipa-
nirnar og soleiðis kunna fyribyrgt trygdarbrotinum.

Í frágreiðingini hevði útlendska KT-trygdarfyritøkan 
viðmerkt, at tað var mest sannlíkt, at teldusníkarnir 
høvdu tikið avrit av upplýsingunum, áðrenn teir høvdu 
bronglað allar skipanirnar. Dátueftirlitið var samt við 
hesum og legði í síni niðurstøðu til grund, at teldu-
sníkarnir mest sannlíkt høvdu tikið avrit av upplýsingu-
num í skipanini.

 
Samanumtikið metti Dátueftirlitið, at fyritøkan við 
grovum ósketni hevði brotið § 46 í dátuverndarlógini og 
valdi at melda málið til løgregluna.

Dáturáðið samtykti á fundi tann 14. september 2023, 
at Dátueftirlitið framyvir fer at taka støði í vegleiðingini 
hjá Europeiska Dáturáðnum um ásetan av sektarstødd, 
tá Dátueftirlitið meldar mál til løgregluna.

Í GDPR verða sektir býttar í tveir flokkar við hvør sínum 
sektarstøði í ávíkavist grein 83, stk. 4 og stk. 5. Ein-
støku brotini verða síðani býtt í hesar flokkar, alt eftir 
hvussu álvarslig tey verða mett at vera.

Kravið um viðgerðartrygd (grein 32 í GDPR og § 46 í 
dátuverndarlógini) verður bólkað í grein 83, stk. 4, ið er 
lægra sektarramman.

Støddin á einstøku sektini verður ásett eftir eini 
ítøkiligari meting um, hvussu álvarsligt brotið er. Tað 
verður bæði hugt eftir, hvørja áseting dátuábyrgdarin 
hevur brotið, og hvussu álvarsligt ítøkiliga brotið er. 
Síðani verður tikið hædd fyri støddini á fyritøkuni/sam
takinum.

Við støði í vegleiðingini hjá Europeiska Dáturáðnum 
mælti Dátueftirlitið løgregluni til, at málskravið móti 
fyritøkuni verður ein sekt á 15 mió. kr.

6.2 Álvarslig általa til Løgmálaráðið
Tann 22. november sendi Løgmálaráðið Dátueftirli-
tinum eina fráboðan um trygdarbrot. Av misgáðum 
hevði myndugleikin latið persónupplýsingar hjá einum 
stórum tali av skrásettum til ein óviðkomandi triðja-
part. Talan var um nøvn og føðingardagar.

Sum liður í viðgerðini av málinum bað Dátueftir
litið myndugleikan um ymsar mannagongdir, millum 
annað mannagongd fyri handfaring av trygdarbrotum. 
Myndugleikin svaraði eftirlitinum, at man hevði onga 
niðurskrivaða mannagongd fyri handfaring av trygdar-
brotum.

Dátueftirlitið metti, at tað var ikki nøktandi, at myndug-
leikin hevði latið persónupplýsingarnar til triðjamann 
uttan fyrst at tryggja sær, at móttakarin hevði heim
ild at taka ímóti upplýsingunum. Harumframt metti 
Dátueftirlitið, at tað var ikki nøktandi, at myndugleikin 
onga mannagongd hevði fyri handfaring av trygdar-
brotum.

Dátueftirlitið gav tí Løgmálaráðnum eina álvarsliga 
átalu, og kravboð um at gera eina skrivliga manna
gongd fyri handfaring av trygdarbrotum.

Ein mannagongd fyri handfaring av trygdarbrotum 
skal tryggja, at starvsfólkini hjá dátuábyrgdaranum/
dátuviðgerðanum eru før fyri at vita nær talan sannlíkt 
er um eitt trygdarbrot, og hvussu tey skulu handfara 
eina slíka støðu. At hava eina slíka mannagongd er eitt 
krav, ið Dátueftirlitið setur øllum dátuábyrgdarum og 
dátuviðgerðum.

6.3 Kravboð um at velja annað dátuverndarfólk
Sambært § 53, stk. 1, nr. 1 í dátuverndarlógini skulu 
allir almennir stovnar tilnevna eitt dátuverndarfólk. 
Hugtakið “almennur myndugleiki” skal í hesum høpi 
skiljast sum allir stovnar, ið eru umfataðir av § 1 í løg
tingslóg nr. 132 frá 10. juni 1993 um fyrisitingarlóg.

Uppgávur, rættindi o.a. hjá dátuverndarfólkinum eru 
ásett í §§ 53-58 í dátuverndarlógini. Í § 55, stk. 4 
verður ásett, at dátuverndarfólkið kann hava aðrar 
uppgávur og skyldur. Dátuábyrgdarin ella dátuviðgerin 
tryggja, at slíkar uppgávur og skyldur ikki hava við sær 
áhugamálsstríð.

Seinna hálvar í 2022 hevði Dátueftirlitið eftirlit við 
dátuverndarfólkunum hjá eini røð av almennum stovn
um. Ein av almennu stovnunum, ið vórðu tiknir út til 
eftirlit, hevði tilnevnt KT-trygdarleiðaran á stovninum til 
dátuverndarfólk.

Eftir at hava viðgjørt málið tók Dáturáðið í mai 2023 
avgerð um, at geva stovninum boð um at velja eitt 
annað dátuverndarfólk við tí grundgeving, at man metti 
at tað var í stríð við § 55, stk. 4, at sami persónur bæði 
røkti starvið sum KT-leiðari og sum dátuverndarfólk. 
Dátueftirlitið metti, at ein KT-trygdarleiðari m.a. hevur 
til uppgávu, eitt dátuverndarfólk hevur ein ráðgevandi 
og eftiransandi leiklut á stovninum. Ein KT-trygdarle-
iðari hevur hinvegin ein útinnandi leiklut.  Í stuttum so 
merkir tað, at ein KT-trygdarleiðari vanliga hevur upp-
gávur s.s at velja skipanir, skriva mannagongdir, áseta 
trygdarfyriskipanir o.s.fr. Dátuverndarfólkið hevur m.a. 
hevur eftirlit við, at skipanir, viðgerðir, mannagongdir 
o.a. lúka krøvini í dátuverndarlógini. Dátuverndarfólkið 
hevur hinvegin ikki til uppgávu at velja skipanir, áseta 
viðgerðir, skriva mannagongdir og fyriskipanir, áseta 
trygdarfyriskipanir o.s.fr. Ein hugsa støða kann vera, 
at dátuverndarfólki metir, at ein mannagongd sum 
KT-trygdarleiðarin hevur skrivað og sett í verk er í stríð 
við dátuverndarlógina. Um sami viðkomandi skal røkja 
bæði størvini, so verður tað í veruleikanum talan um, at 
man hevur eftirlit við sær sjálvum.

Stovnurin sendi Dátueftirlitinum viðmerkingar til av-
gerðina, og bað um, at Dátueftirlitið endurskoðaði av-
gerðina. Í januar í 2024 boðaði Dátueftirlitið stovninum 
frá, at viðmerkingarnar hjá stovinum høvdu ikki broytt 
støðuna hjá Dátueftirlitinum, og at man helt fast við 
upprunaligu avgerðina. Stovnurin fekk freist til 1. apríl 
2024 at velja nýtt dátuverndarfólk.

Samsvarandi avgerðini hjá Dáturáðnum í mai 2023, 
so verður meginreglan framyvir at ein persónur ið 
settur sum KT-trygdarleiðari (ella røkir tær uppgávur, 
ið vanliga hoyra til starvið) kann ikki samstundis vera 
dátuverndarfólk hjá sama dátuábyrgdara/dátuviðgera.

BROYTING Í DÁTUVERNDARLÓGINI

Upprunaliga kundi Dátueftirlitið bert almannakunngera 
úttalilsir og avgerðir í navnleysum líki. Broytingin strikar 
kravið um navnloysi, og tí kann - og fer - Dátueftirlitið 
framyvir nevna nøvnini á teimum fyritøkum og stovnum 
ið avgerðirnar og úttalilsini snúgva seg um.

Kravið um navnloysi verður framvegis galdandi fyri 
einstaklingar.

Tann 10. mai kom Løgtingslóg nr. 29 frá 10. mai 2024 um 
broyting í løgtingslóg um vernd av persónsupplýsingum í 
gildi. Løgtingslógin broytir § 73 í dátuverndarlógini.

